
Samanburður á slátrunar- og vinnslukostnaður 
landbúnaðarafurða á Íslandi og 

nágrannalöndum  

Guðjón Sigurbjartsson  

Þórólfur Matthíasson 

Í markmiðsgrein (1. gr.) laga númer 99/1993, Búvörulögum segir í staflið d: „að kjör 

þeirra sem landbúnað stunda verði í sem nánustu samræmi við kjör annarra stétta“. Í 

staflið e eru „framleiðsluöryggi og atvinna“ einnig dregin fram sem markmið. Til þess 

að ná fram þessum markmiðum um trygga afkomu og stöðuga atvinnu leggur 

ríkissjóður fyrir hönd skattgreiðenda til bænda um 14 milljarða króna á fjárlögum á ári 

hverju. Auk þess setur löggjafinn tolla og innflutningshömlur á innflutning matvæla sem 

leiðir til þess að neytendur þurfa að greiða um 24 milljarða króna á ári í formi hærra 

matvælakostnaðar en annars væri eins og hér verður nánar gerð grein fyrir. Samtals eru 

þetta um 38 milljarðar króna sem landsmenn verja árlega til stuðnings og verndar 

landbúnaðarins. Í þessari úttekt er leitast við að meta hvar í virðiskeðjunni 

stuðningurinn bókast. 

Beinn stuðningur á fjárlögum 

Beinn stuðningur skattgreiðenda við landbúnaðinn nemur um 13,5 milljörðum króna á 

árinu 2016. Tafla 1 sundurgreinir þennan stuðning: 

 

Tafla 1. Stuðningur á fjárlögum 2016 

 Mjólk 
Kinda-
kjöt 

Ali-
fuglar Egg 

Svína-
kjöt 

Nauta-
kjöt Hross 

Nytja-
plöntur Annað Samtals 

Fjöldi framleiðenda (býli) 650 2.000 27 14 23 820 855 139  3.200 

Framleiðsla, tonn á ári 146.000 10.185 8.328 1.868 6.806 3.605 946 20.748  198.486 

Fjárveiting, m.kr. 6.760 5.010 0 0 0 0 0 602 1.159 13.531 

Meðaltal., m.kr/býli 10,4 2,5 0 0 0 0 0 4,3 0,4 4,2 

 

Um 6,8 milljarðar króna af skattfé rennur til mjólkurbænda og um 5 milljarðar til 

sauðfjárbænda. Þá fara um 600 milljarðar til grænmetisframleiðenda og 1,2 milljarðar 

króna í ýmsa starfsemi sem nýtist landbúnaðinum. Samtals eru þetta tæpir 14 milljarðar 

króna sem varið er af skattfé til stuðnings landbúnaðinum, eða um 4,2 milljónir kr. á 

hvern bæ eða býli. Meðaltalið í Danmörku og Finnlandi er um 2 milljónir kr. á býli, en 

um 1,2 milljónir að jafnaði í Evrópu allri (OECD, 2016). 

En þá er bara tæplega hálf sagan sögð því að tollvernd landbúnaðarins bætist við. 

Hún vegur lang þyngst hér á Íslandi því innan Evrópu er opinn markaður með 

landbúnaðarvörur að Íslandi, Noregi og Sviss undanskildum. 

Matarverð og tollvernd 

Tollvernd hækkar verð til neytenda og dregur úr vöruframboði. Líta má á hærra 

vöruverð sem óbeinan stuðning neytenda til innlendu framleiðendanna. Til að meta 

umfang þessa umframkostnaðar neytenda, og þar með stuðning þeirra við 

framleiðendur, þarf að greina mismun á smásöluverði hérlendra matvæla og verði 

sambærilegrar vöru væri hún flutt inn án tolla og innflutningshamla.  

Annar höfunda efndi til samstarfs við tvær af stærstu matvælakeðjunum hérlendis, 

það er Aðföng, sem kaupir inn fyrir Hagkaup, Bónus og Krónuna. Byggja upplýsingar 

frá þeim á verðlagi í febrúar og mars 2016 (Guðjón Sigurbjartsson, 2016). Þessir aðilar 

selja bæði innlenda og innflutta matvöru og eru í aðstöðu til að gera raunhæfan 

samanburð á verði innflutts varnings og innlends. Miðað var við að bera saman verð 

fyrir alla vöruflokka matvæla sem nú lúta tollvernd við áætlað söluverð sömu 

matvælategunda ef tollur og aðrar innflutningshömlur féllu niður. Þær matvælategundir 

sem nú eru mest fluttar inn þrátt fyrir tollverndina eru kjúklingar, svínakjöt, nautakjöt 

og ostar. Ekki eru dæmi um innflutning á kindakjöti, hrossakjöti né mjólk. Inniræktað 

grænmeti er ekki tollverndað og því fyrir utan þessa úttekt. Útiræktað grænmeti, svo 

sem kartöflur og gulrætur, er flutt inn þegar skortur er hérlendis, enda eru tollar á 

þessum vörum lækkaðir kerfisbundið þegar svo háttar. 

Innkaup Aðfanga og Krónunnar á innfluttum landbúnaðarvörum í febrúar og mars 

2016 voru lítil miðað við það magn sem ætla mætti að þessi fyrirtæki myndu flytja inn 

að breyttum tollum (Guðjón Sigurbjartsson, 2016). Innkaupsverð lækkar gjarnan með 

auknu magni, og því fengu keðjurnar ný verðtilboð frá erlendum matvælabirgjum í það 

magn sem þau áætla að flytja inn ef opið væri á tollfrjálsan innflutning. Síðan beittu 

innflutningsaðilarnir sömu aðferðum við kostnaðarreikninga og álagningu sem venja er. 

Vegna innri starfsreglna voru félögin ekki tilbúin til að opinbera álagningarprósentur og 

verðsamninga við erlenda birgja. Hagar buðu að láta endurskoðanda fara yfir 

útreikninga Aðfanga. Niðurstöður Aðfanga voru eins og tafla 2 sýnir: 

 

Tafla 2. Verðmunur á innlendri matvöru og innfluttri, ef án tolla 

Flokkur Tegund 
Hlutfall af 

veltu flokks Innlent Innflutt 
Verðmunur 

kr. 
Verðmunur 

% 

Mjólk Goðaostur/Gauda 15% 1.398 930 468 -33% 

 Camembert 10% 2.966 1.681 1.285 -43% 

 Veginn verðmunur 25%   795 -37% 

Kindur Lambalæri 46% 1.400 1.100 300 -21% 

 Lambahryggur 19% 1.898 1.210 688 -36% 

 Veginn verðmunur 65%   413 -26% 

Kjúklingar Heill kjúklingur 50% 759 495 264 -35% 

 Bringur 50% 1.898 898 1.000 -53% 

 Veginn verðmunur 100%   632 -44% 

Egg Venjuleg egg 90% 710 497 213 -30% 

Svín Kótilettur 40% 1.198 976 222 -19% 

 Bacon 27% 1.698 1.330 368 -22% 

 Veginn verðmunur 67%   281 -20% 

Naut Nautahakk 58% 1.898 1.210 688 -36% 

 Nautalund 7% 5.998 3.346 2.652 -44% 

 Veginn verðmunur 65%   900 -37% 

Framkvæmdastjóri Aðfanga tók verðið í töflunni saman. Hann miðaði við verð út 

úr Bónus í kr/kg með VSK í febrúar mars 2016. Úttekt Krónunnar sýndi líkar 

niðurstöður. Í sumu tilfellum var verðmunur milli innflutts og innlends aðeins meiri 

samkvæmt upplýsingum frá Krónunni, en öðrum aðeins minni en fram kom í 

útreikningum Aðfanga. Veginn verðmunur er gróft mat miðað við áætlað neyslumagn 

innanlands. Eins og sést lækka matvæli nokkuð mismikið í verði eftir tegundum, og 

gróft mat er að þau myndu lækka um 35% þegar á heildina er litið miðað við svipað 

neyslumynstur og nú er. 

Áður hefur verið greint frá beinum stuðningi á fjárlögum, aðallega við mjólkur- og 

kindakjötsframleiðendur, sem lækkar skilaverð frá þeim. Samt sem áður myndi verð 

þessara vörutegunda lækka enn meira ef innflutningshömlur yrðu lagðar niður. Þá ber 

þess að geta að í Evrópu njóta framleiðendur þessara vara einnig beinna styrkja, en þeir 

eru almennt lægri en hér, og því leiða styrkirnir ekki til undirboða gagnvart hérlendum 

framleiðendum. 

Stuðningur neytenda við landbúnaðinn vegna tollverndar 

Tollvernd virkar þannig að hérlent verð viðkomandi vöruflokks helst hærra en væri við 

tollfrjálsan innflutning. Einnig takmarkar hún framboð og fjölbreytni matvöru í 

verslunum. Þetta veldur neytendum kostnaði og dregur úr lífsgæðum. Miðað við 

neyslumagn viðkomandi vöruflokka, og ofangreindan verðmun hvers vöruflokks, eru 

matarútgjöld neytenda um 24 milljörðum króna á ári meiri en þau væru með tollfrjálsum 

innflutningi matvöru sem skiptist eins og mynd 3 sýnir, miðað við sama neyslumynstur. 

 

Tafla 3. Umframkostnaður neytenda vegna innflutningsverndar 

 Mjólk 
Kinda-
kjöt 

Ali-
fuglar Egg 

Svína-
kjöt 

Nauta-
kjöt Hross 

Nytja-
plöntur Annað Samtals 

Fjöldi framleiðenda (býli) 650 2.000 27 14 23 820 855 139  3.200 

Sala innanlands, tonn á ári 145.662 6.462 9.121 2.053 6.961 4.655 534 46.039  221.487 

Verðmismunur, kr/kg 39 548 632 299 281 900      

Stuðningur samtals, m.kr 5.608 3.541 5.764 614 1.956 4.190 0 771 1.749 24.193 

Stuðningur, pr. býli, m.kr 8,6 1,8 213,5 43,8 85,0 5,1 0,0 5,5 0,5 7,6 

 

Stuðningurinn reiknast sem margfeldi selds magns viðkomandi landbúnaðarvöru og 

verðmunarins sem er á innlendri og innfluttri vöru. Í sumum tilvikum þurfti að beita 

einföldun. Til dæmis teljast til mjólkurafurða nýmjólk, léttmjólk, undanrenna, ostar, 

jógúrt og skyr svo að dæmi séu nefnd. Gróflega mun um helmingur hrámjólkur fara til 

ostagerðar og smjörgerðar. Ofangreindur verðmunur 39 kr./kg hrámjólkur er gróft mat 

á meðalverðmuninum við innflutta vöru og kann að skakka nokkru. Fyrir kjötvörurnar 

er matið einfaldara, enda er þegar verið að flytja þær inn. Nytjaplöntur eru víðtækur 

vöruflokkur sem gróflega má skipta í inniræktað og útiræktað grænmeti. Frá árinu 2003 

nýtur inniræktað grænmeti ekki tollverndar. Hvað útiræktað grænmeti varðar er 

stuðningur neytenda sem hér er tilfærður samkvæmt óútgefnu mati Hagfræðistofnunar 

Háskóla Íslands (Hagfræðistofnun HÍ). Stuðningurinn sem taflan sýnir er byggður á 

ofangreindum verðsamanburði nema hvað varðar útiræktaða grænmetið, sem er 

samkvæmt mati HHÍ sem fyrr segir og liðurinn annað, sem er mat OECD á óbeinum 

stuðningi neytenda við landbúnaðinn sem ekki tengist einstökum vöruflokkum. Taflan 

sýnir að stuðningur neytenda er að jafnaði 7,6 milljónir kr. á hvert býli á ári. Hæstur telst 

hann til kjúklinga og svínakjötsframleiðenda sem eru aðeins um 50 samtals á landinu.  

Nú kann að virðast óvarlegt að miða við áætlun Aðfanga og Krónunnar um 

verðlækkun matvæla við niðurfellingu matartollanna. Bændasamtökin hafa til dæmis 

ítrekað haldið því fram að innflytjendur vilji fella niður matartollana til að grafa undan 

kerfinu svo að þeir geti síðan hagnast sjálfir með einhverjum hætti (hærri álagningu?), 

sjá t.d. leiðara Bændablaðsins 6. janúar 2016 (Sindri Sigurgeirsson, 2016).  Því er til að 

svara að áætlun innflytjenda er í samræmi við áður fram komnar upplýsingar. Þannig 

tók Hagfræðistofnun Háskóla Íslands árið 2009 saman upplýsingar um málið fyrir 

utanríkisráðuneytið og skilaði í skýrslunni (Hagfræðistofnun Háskóla Íslands, 2009). 

Þar segir á síðu 3: „má ætla að verð til bænda lækki um 30-40% ef tollar falla niður á 

búvörum milli Íslands og Evrópusambandslanda“. Þá skilaði starfshópur um tollamál á 

sviði landbúnaðar á vegum landbúnaðarráðherra skýrslu árið 2014, þar sem segir á síðu 

30: „Á árunum 1995-1997 var afurðaverð hérlendis um það bil 80 til 90% hærra en 

innflutningsverð, en er nú í kringum 30% hærra“ (Starfshópur um tollamál, 2014). 

Ofangreindar upplýsingar frá fjórum ótengdum aðilum sýna að verð innfluttrar matvöru 

getur án tolla verið um 35% lægra en innlendrar. Ástæður þessa munar kunna að vera 

margar. Stærðarhagkvæmni og hlýrra loftslag sunnar á hnettinum eru oft nefnd. En því 

til viðbótar verður að nefna að skortur á samkeppni kann að hafa dregið úr vöruþróun 

og hagræðingarþróun á vegum innlendra aðila. Þessi aukaútgjöld neytenda dreifist með 

mismunandi hætti í virðiskeðjunni. Lítum aðeins nánar á það hér á eftir. 

Stuðningur neytenda við framleiðendur 

Hærra vöruverð vegna tollverndar skilar sér inn í virðiskeðjuna, en ekki endilega með 

fyrirséðum hætti. Virðiskeðja landbúnaðarvara er á þessa leið: Bændur, sláturaðilar, 

matvælavinnslur, dreifingaraðilar og smásöluverslun. 

Efnahags- og framfarastofnunin OECD metur árlega stuðning við bændur [Producer 

Support Estimate] við heimreið að býli [Farm gate] (OECD, 2016). Árið 2015 teljast 

neytendur þannig hafa stutt framleiðendur (bændur) um rúma 10 milljarða króna í formi 

hærri matarútgjalda en væri án tollverndarinnar, sjá töflu 4.  

Til þess fær OECD árlega upplýsingar um verð valinna matvæla frá Hagstofu Íslands 

og sambærilegum stofnunum í öðrum Evrópulöndum og reiknar svo með vissum hætti 

hversu mikið bóndinn fékk fyrir afurðirnar við heimreið. Þannig reiknað verð til bænda 

er svo borið saman milli landa. Ef bændur teljast fá hærra verð en væri án tollverndar 

telst mismunurinn stuðningur neytenda við þá. 

 

Tafla 4. Stuðningur neytenda við framleiðendur (bændur) - CSE 

 Mjólk Kinda-

kjöt 

Ali-

fuglar 

Egg Svína-

kjöt 

Nauta-

kjöt 

Hross Nytja-

plöntur 

Samtals 

Fjöldi framleiðenda (býli) 650 2.000 27 14 23 820 855 139 3.200 

Sala innanlands, tonn á ári 145.662 6.462 9.121 2.053 6.961 4.655 534 46.039 221.487 

Stuðningur, kr/kg 20 0 321 299 154 70       

Stuðningur samtals, m.kr 2.913 0 2.928 614 1.072 326 0 771 10.373 

Stuðningur, m.kr/býli 4,5 0 108,4 43,8 46,6 0,4 0 5,5 3,2 

 

Samkvæmt þessu teljast sauðfjárbændur og hrossakjötsbændur ekki fá stuðning frá 

neytendum og neytendur styðja ekki heldur framleiðendur inniræktaðs grænmetis, sem 

fyrr segir. Aðrir framleiðendur fá stuðning en mismikinn. Stuðningur neytenda við 

mjólkurframleiðendur myndi reiknast hærri ef beinn stuðningur á fjárlögum væri lægri 

ef gengið er út frá því að mjólkurvörur væru seldar á hærra verði sem nemur 

niðurgreiðslunum. Meðalstuðningur á býli er um 3,2 milljónir kr. á ári. Ekki er um 

sambærilegan stuðning að ræða innan Evrópusambandsins, en út á við eru tollar og 

innflutningstakmarkanir. Þó er þekkt að Evrópa flytur inn sem nemur um 10.000 

milljarða virði af landbúnaðarvörum frá þróunarlöndum og er það liður í þróunaraðstoð, 

ásamt verkefnum er lúta að því að hjálpa fólki í þróunarlöndum til við framleiðsluna, 

samkvæmt upplýsingum á vef Evrópusambandsins. Þá eru fluttir inn kjúklingar frá 

Asíulöndum, ef marka má umræðu um uppruna matvæla. Lönd Evrópu eru mismikið 

þróuð. Sum Austur-Evrópulönd bjóða til dæmis landbúnaðarvörur á lágu verði, enda 

eru lífskjör þar styttra á veg komin en í vesturhlutanum. Að mati OECD hefur 

markaðsstuðningur við bændur í Evrópusambandinu verið lítill eða enginn nýliðin ár. 

Opinn markaður með matvæli í Evrópusambandinu nýtist neytendum vel á meðan 

tollverndin hér virkar á annan veg. 

Verslunin 

Hér á undan er greint frá því að matarútgjöld hér á landi gætu verið um 24,2 

milljörðum króna minni ef tollvernd yrði aflétt. Þessi skyldustuðningur neytenda við 

landbúnaðinn dreifist á virðiskeðjuna með mismunandi hætti. Hér á undan er greint frá 

hlut framleiðenda, bændanna, en þá er eftir að greina stuðninginn við slátrun, 

matvælavinnslu og verslun. Skoðum næst verslunina. Samkeppniseftirlitið birti skýrslu í 

janúar 2012 um verðþróun og samkeppni á dagvörumarkaði. Þrjár stórar verslanakeðjur 

ráða 90% markaðarins. Samkeppniseftirlitið ályktar að talsverðar aðgangshindranir séu 

að markaðnum. Það á að annast virkt eftirlit með markaðnum, bæði að eigin frumkvæði, 

og á grundvelli ábendinga. Þannig ályktar eftirlitið að um 60% hækkun, sem varð á 

dagvöru á tímabilinu frá ársbyrjun 2006 til ársloka 2011, megi skýra með ytri þáttum, en 

ekki með beitingu markaðsvalds. Spurningin er hvort verslunin muni auka álagningu 

sína við það að kostnaðarverð vörunnar lækkar með tollfrjálsum innflutningi. Því er oft 

haldið fram að tollalækkanir skili sér ekki í samsvarandi verðlækkun. Ef 

samkeppnisaðstæður eru eðlilegar í smásöluverslun komast fyrirtæki ekki upp með að 

halda uppi álagningu sem er umfram þann kostnað sem fylgir umstangi við sölu 

vörunnar. Því fylgir svipað umstang að selja innlent kjúklingakjöt og innflutt. Það fer 

eftir viðskiptakjörum (greiðslufrestum, skilarétti á óseldum vörum) hvort fjárbinding í 

tengslum við sölu innlends varnings er meiri eða minni en fjárbinding í tengslum við 

sölu erlends varnings. Sama má segja um önnur matvæli. Samkeppnisyfirvöld taka það 

hlutverk sitt alvarlega að sjá til þess að fyrirtæki í markaðsráðandi stöðu nýti þá stöðu 

ekki í hagnaðarskyni. Til einföldunar er hér gert ráð fyrir að verslunin fengi sömu 

krónutöluálagningu pr. einingu af innfluttri vöru án tolla og hún fær núna af innlendri 

framleiðslu. Með öðrum orðum nýtur verslunin ekki góðs af tollvernd matvæla ef 

samkeppni er virk. 

Stuðningur neytenda við sláturaðila og vinnslur 

Þá er bara eftir að greina stuðning neytenda við þá í virðiskeðjunni sem eru slátur- og 

vinnsluaðilar. Hér verður látið nægja að greina stuðning við þessa aðila sameiginlega, 

því að oft er um að ræða sömu fyrirtækin sem annast hvort tveggja, og á þessu stigi er 

gagnsemi aðgreiningar ekki knýjandi. Áður hefur komið fram að mat á heildarkostnaði 

neytenda vegna tollverndar landbúnaðarins er um 24,2 milljarðar króna á ári. Einnig að 

OECD metur stuðning neytenda við framleiðendur (bændur) við heimreið um 10,4 

milljarða króna á ári. Einnig má gera ráð fyrir að krónutala álagningar verslunarinnar á 

einingu verði álíka mikið fyrir sölu matvæla sem nú sæta tollvernd þegar tollverndin 

fellur niður. Að okkar mati er hlutur slátur- og vinnsluaðila það sem eftir stendur af 

skyldustuðningi neytenda við landbúnaðinn, það er 13,8 milljarðar króna á ári (þ.e.a.s. 

24,2 milljarðar að frádregnum 10,4 milljörðum króna), sjá töflu 5, enda ekki um aðra að 

ræða. 

 

Tafla 5. Stuðningur neytenda við sláturaðila og matvælavinnslur 
 Mjólk Kinda-

kjöt 
Ali-
fuglar 

Egg Svína-
kjöt 

Nauta-
kjöt 

Hross Nytja-
plöntur 

Annað Samtals 

Fjöldi framleiðenda (býli) 650 2.000 27 14 23 820 855 139   3.200 

Sala innanlands, tonn á ári 145.662 6.462 9.121 2.053 6.961 4.655 534 46.039  221.487 

Stuðningur neytenda samtals, m.kr 5.608 3.541 5.764 614 1.956 4.190 0 771 1.749 24.193 

- Þar af við bændur, m.kr 2.913 0 2.928 614 1.072 326 0 771 1.749 10.373 

- Þar af við slátrun og vinnslu, m.kr 2.695 3.541 2.837 0 884 3.864 0     13.820 

 

Í Evrópusambandinu leiðir samkeppni milli afurðastöðva til þess að allt verndarálag 

út á við skilar sér til bænda. Þessi forsenda á ekki við á Íslandi vegna tollverndarinnar, 

fjarlægða frá öðrum löndum, og takmarkaðrar samkeppni milli innlendra afurðastöða. 

Mjólkurvinnslan nýtur um 2,7 milljarða kr. stuðnings neytenda. Þessi stuðningur gengur 

að mestu til Mjólkursamsölunnar, enda fyrirtækið nánast eitt í mjólkurvinnslu hérlendis 

og undanþegið samkeppnislögum. Sauðfjársláturhús og vinnslur njóta um 3,5 milljarða 

kr. stuðnings neytenda vegna tollverndarinnar. Þessi stuðningur nýtist að mestu 

fyrirtækjunum Norðlenska, Kaupfélagi Skagfirðinga, Sláturfélagi Suðurlands, 

Kaupfélagi Héraðsbúa, Kjarnafæði og Sölufélagi Austur-Húnvetninga. 

Kjúklingasláturhús og vinnslur njóta um 2,8 milljarða kr. stuðnings neytenda á ári. Þessi 

stuðningur gengur aðallega til fyrirtækjanna Matfugls og Reykjagarðs, en einnig til 

Ísfugls. Eggjabændur vinna sjálfir egg sín til sölu. Umframgreiðslur neytenda til þeirra 

14 eggjabænda sem hér eru er metin um 600 milljóna króna á ári. Lunginn af 

stuðningnum gengur til stærstu búanna; Stjörnueggja, Nesbús og Brúneggja. Hvað 

svínakjöt varðar er umframkostnaður neytenda við slátrun og vinnslu metinn um 900 

milljónir kr. á ári, og um 2 milljarðar króna á ári í heild. Þar af nýtur Ali um 600 milljóna 

kr. á ári. Norðlenska, Sláturfélag Suðurlands, Stjörnugrís, Kjarnafæði og Ferskar 

kjötvörur teljast njóta lægri upphæða, en öll yfir 100 milljóna kr. stuðnings á ári. 

Stuðningur við stórgripasláturhús og vinnslur er metinn 3,9 milljarðar kr. á ári. Þar af 

fær Sláturfélag Suðurlands um 850 milljónir kr. á ári. Þá kemur Norðlenska, Ferskar 

kjötvörur og Kaupfélag Skagfirðinga - öll með nokkur hundruð milljónir kr. á ári. 

Samantekt 

Heildarstuðningur skattgreiðenda og neytenda við landbúnaðinn, að tollverndinni 

meðtalinni, greinist eins og tafla 6 sýnir. 

 

Tafla 6. Stuðningur vegna landbúnaðarins samtals 

 Mjólk 
Kinda-
kjöt 

Ali-
fuglar Egg 

Svína-
kjöt 

Nauta-
kjöt Hross 

Nytja-
plöntur Annað Samtals 

Fjöldi framleiðenda (býli) 650 2.000 27 14 23 820 855 139  3.200 

Við bændur á fjárlögum, m.kr. 6.760 5.010 0 0 0 0 0 602 1.159 13.531 

Framleiðendur frá neytendum, m.kr 2.913 0 2.928 614 1.072 326 0 771 1.749 10.373 

Slátrun og vinnsla frá neytendum, m.kr 2.695 3.541 2.837 0 884 3.864 0   13.820 

Samtals stuðningur, m.kr 12.368 8.551 5.764 614 1.956 4.190 0 1.373 2.908 37.724 

Stuðningur að meðaltali á býli, m.kr 19 4,3 213,5 43,8 85 5,1 0 9,9 0,9 11,8 

Heildarstuðningur vegna landbúnaðarins er samkvæmt ofangreindu um 38 milljarðar 

króna á ári. Í rauninni er ekki allt talið, en það er annað mál. Í samanburði við önnur 

Evrópulönd er stuðningurinn hér á landi um þrisvar sinnum hærri að meðaltali á býli. 

Mest munar um tollverndina sem telur lítið í Evrópu, því að þar er opinn markaður milli 

landa. Ef tollverndin verður felld niður, og stuðningurinn á fjárlögum látinn standa eftir, 

verður stuðningurinn um 4 milljónir kr. á bú á ári, sem er svipað, eða lítillega hærra en 

á hinum Norðurlöndunum að meðaltali. Annað mál er svo hvernig stuðningnum er 

dreift. Það er efni í aðra úttekt, en segjum þetta gott hér. 

